Avgerð tikin 10.09.2003, j. nr. 03-03-33-4


- Innflyting av bili sum flytigóðs
- skrásetingargjald, tollur v.m.
§ 6 í tolllógini 
§ 23 í lógini um skrásetingargjald á motorakførum
§§ 3, 20 og 25 í lógini um Toll- og skattafyrisiting

· Samandráttur: Kona, sum hevði búð uttanlands, flutti til Føroya í juli 2002 og hevði bilin, sum varð skrásettur uttanlands í oktober 2000, við til Føroyar. Treytin í § 2, stk. 3 í kunngerð nr. 15 frá 27. februar 1996 um skrásetingargjald á motorakførum (2 ára skráseting) sum flytigóðs varð soleiðis ikki uppfylt. Bilurin hevði verið uml. 2 mánaðir ov stutt í Noregi, og kundi tí ikki innflytast til Føroyar avgjaldsfrítt, men skuldi gjalda innflutnings- og skrásetingargjald.
Viðvíkjandi tolli avgjørdi Skatta- og avgjaldskærunevndin at heimvísa tann partin av málinum til endaliga støðutakan hjá Toll- og skattstovuni, Stýrinum.
Viðvíkjandi skrásetingargjaldinum avgjørdi Skatta- og avgjaldskærunevndin at staðfesta avgerðina hjá Toll- og skattstovuni. 

Málslýsing:
Málið snýr seg um, um bilurin, sum konan hevði við sær, tá hon flutti til Føroyar á sumri 2002 kann innflytast sum flytigóðs og sostatt sleppa undan skrásetingargjaldi, tolli v.m.

Kærauumboðið upplýsir:
Kærararnir hava búð í Noregi í fleiri ár. Tey eiga ein son, sum rakk skúlaaldur á sumri 2002, og tí var avgjørt, at konan og sonurin skuldu flyta heim á sumri 2002. Tað er skrásett í fólkayvirlitinum, at konan er flutt til Føroyar tann 15.07.2002. Við sær høvdu tey bilin, sum var skrásettur í Noregi í navninum hjá manninum. Maðurin flutti til Føroya tann 18.11.2002.
Bilurin varð skrásettur í Noregi í navninum hjá manninum tann 02.11.2000. Bilurin er innfluttur til Føroya 24.07.2002.
Tey viðmerkja, at tey á sumri 2003 skuldu flyta tey seinastu tingini, og tá brúktu tey bilin at flyta við.
Kæruumboðið ger galdandi, at tað fyriliggur “materiel atypicitet” í hesum førinum, tí hóast reglan er galdandi fyri kærara, so metir kæruumboðið ikki, at reglan kann brúkast í hesum føri.

Avgerðin hjá Toll- og Skattstovuni:
Toll- og skattstovan hevur staðfest, at bilurin er innfluttur 24.07.2002 úr Noregi. Bilurin hevur verið skrásettur í navni ánarans síðani oktober 2000. 
Sambært Toll- og skattstovuna lýkur bilurin sostatt ikki treytina í § 2, stk. 3 í kunngerð nr. 15 frá 27. februar 1996 um skrásetingargjald á motorakførum sum flytigóðs. Treytin er, at bilurin skal hava verið endaliga skrásettur uttanlanda í 2 ár, roknað frá endaliga skrásetingardegnum á skrásetingarskjalinum og til tann dag, bilurin verður fluttur úr tí landinum til Føroyar.
Sambært hesi reglu, hevur bilurin verið uml. 2 mánaðir ov stutt í Noregi. Bilurin kann sostatt ikki innflytast til Føroyar avgjaldsfrítt, men skal gjalda innflutnings- og skrásetingargjald.
Tann 6.02.2003 hevur Toll- og skattstovan sent bræv til konuna viðvíkjandi nýtslu av útlendskt skrásettum motorakfari í Føroyum. Her verður heitt á hana um at skráseta bilin í Føroyum, ella at útflyta bilin innan 20.02.2003.

Viðmerkingar og tilmæli frá T&S, Stýrinum:
Stýrið hevur biðið Tolleftirlitið um álit og upplýsingar í málinum. Tolleftirlitið sigur í áliti sínum, dagf. 31.03.2003, at Tolleftirlitið ikki metir, at bilurin lýkur treytirnar fyri at koma inn undir regluna um flytigóðs, og grundar Tolleftirlitið støðu sína á, at bilurin ikki hevur verið endaliga skrásettur í navninum hjá manninum í 2 ár, tá bilurin tann 24.07.2002 kemur til Føroyar.

Lógargrundarlagið:
Tollur: Í § 6, stk. 1, pkt. b í tollógini er soljóðandi ásett, at 
“Flytigóðs, tá ið ánarin hevur verið búsettur í hinum partinum av ríkinum ella í útlondum í minsta lagi 1 ár, tá ið lutirnir bera merki av at vera brúktir, og tá ið teir verða innfluttir fyri rokning ánarans og til nýtslu fyri tey, ið brúkt teir hava frammanundan. Um hetta verður latin váttan uppá æru og trúgv. Landsstýrið kann við kunngerð áseta nærri reglur um, hvørjir lutir eru flytigóðs, treytir fyri innflutningi, og úr hvørjum londum hesir lutir kunnu innflytast.”
Í kunngerð nr. 13 frá 27. februar 1996 um flytigóðs § 4, er ásett, at 
“Brúkt motorakfør (ið hava koyrt í minsta lagi 5.000 km.), bátar og flogfør kunnu flytast inn toll- og avgjaldsfrítt sum flytigóðs, tá ið nevndu før hava verið ogn hjá honum, sum flytur, og verið endaliga skrásett í navni hansara í minsta lagi 2 ár í tí landi, flutt verður úr, og eigarin hevur havt fastan bústað har í minsta lagi 2 ár og hevur búð uttan fyri Føroyar í minsta lagi 3 ár.
Stk. 2. Við endaliga skráseting er at skilja, at øll innflutnings-, umsetnings- og skrásetingargjøld eru goldin í tí landinum, sum flutt verður úr.
Stk. 3. Úr Danmark (tó ikki Grønlandi) eru nevndu treytir fyri motorakfør 6 mánaða ognartíð og 1 ára bústaðartíð.” 
Skrásetingargjald: Í § 23 í løgtingslóg um skrásetingargjald á motorakførum v.m. er ásett, at 
“Landsstýrinum verður heimilað við kunngerð at seta nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs.
Stk. 2. Persónur, ið flytur til landið, kann bert hava 1 akfar við sær sum flytigóðs. Skiftir akfarið eigara ella nýtara áðrenn 1 ár eftir skráseting, kemur tað undir skrásetingargjald.”
Í kunngerð nr. 15 frá 27. februar 1996 um skrásetingargjald á motorakførum sum flytigóðs er ásett, at 
“Tá flutt verður úr øðrum landi enn Danmark, skal flytarin frammanundan flytingina hava búð samanhangandi í minsta lagi í 3 ár uttan fyri Føroyar og í minsta lagi 2 ár í tí landi, hann flytur úr, og motorakfarið skal hava verið endaliga skrásett í hansara navni í minsta lagi í 2 ár og hava verið nýtt – tvs. at akfarið skal hava koyrt í minsta lagi 5.000 km – av honum, ið flytur.”
Tollfrítøka:
Stýrið metti, at kærarin leyk áðurnevndu treytir fyri tollfrítøku sambært § 6 í tollógini og mælti tí Skatta- og avgjaldskærunevndini til at geva konuni og manninum viðhald viðvíkjandi hesum kærupunktinum. Hetta hóast avgerðin av hesum verður í andsøgn við § 4 í kunngerð nr. 13 frá 27. februar 1996 um flytigóðs, sum krevur, at brúkt motorakfar skal hava verið endaliga skrásett í navninum hjá tí, sum flytur, í minsta lagi 2 ár, um motorakfarið skal flytast inn toll- og avgjaldsfrítt sum flytigóðs.

Skrásetingargjaldið:
Løgtingslóg um skrásetingargjald á motorakførum v.m. inniheldur ikki sum tolllógin reglur um avgjaldsfrítøku fyri flytigóðs, men lógin heimilar í § 23, stk. 1 landstýrismanninum til við kunngerð at seta nærri reglur um, úr hvørjum londum eftir hvørjum treytum motorakfør v.m. kunnu skrásetast, tá tey eru innflutt sum flytigóðs.

Sambært § 2, stk. 2 í kunngerðini er tað eitt krav, um akfar skal frítakast fyri at rinda skrásetingargjald í sambandi við innflutning sum flytigóðs, at flytarin frammanundan flytingina hevur búð samanhangandi í 3 ár uttanfyri Føroyar og í minsta lagi í 2 ár í tí landi, hann flytur úr, og motorakfarið skal hava verið endaliga skrásett í hansara navni í minsta lagi í 2 ár og hava verið nýtt, tvs. at akfarið skal hava koyrt í minsta lagi 5.000 km. av honum, ið flytur.

Sambært tí skjalatilfari, sum er í málinum, hevur motorakfarið verið skrásett í navninum hjá manninum í minni enn 2 ár (frá oktober 2000 til 24. juli 2002), tá ið motorakfarið varð flutt til Føroyar. Soleiðis sum reglan er orðað, kann motorakfarið tí ikki frítakast fyri at rinda skrásetingargjald eftir reglunum um flytigóðs.

Kunngerð nr. 15 frá 27. februar 1996 um skrásetingargjald á motorakførum sum flytigóðs er eitt undantak til vanligu reglurnar um skrásetingargjald í løgtingslóg nr. 175 frá 18. december 1992 um skrásetingargjald á motorakførum v.m. við seinni broytingum.

Stýrið metti ikki, at ein álegging av avgjaldi eftir vanligu reglunum í løgtingslóg um skrásetingargjald á motorakførum kann bólkast sum ”materiel atypicitet”. Talan er harafturímóti um vanliga fyrisiting í tráð við orðingina og endamálið við reglunum.

Stýrið mælti til at staðfesta avgerðina hjá Toll- og Skattstovuni viðvíkjandi skrásetingargjaldinum, av tí at treytirnar fyri avgjaldsfrítøku ikki vóru uppfyltar.

Viðmerkingar og avgerð frá Skatta- og avgjaldskærunevndini:
Tollur:
Viðvíkjandi tollinum metir Toll- og Skattstovan, Stýrið, at kærarin lýkur treytirnar fyri tollfrítøku eftir § 6 í tollógini. Í hesum sambandi mælir Stýrið til, at Skatta- og avgjaldskærunevndin gevur kæraranum viðhald, hóast hetta er í andsøgn við § 4 í kunngerð nr. 13 frá 27. februar 1996.
Skatta- og avgjaldskærunevndin er av tí áskoðan, at tá Stýrið sambært § 3, stk. 1 jfr. § 20, stk. 2 í lógini um Toll- og Skattafyrisiting sjálvt hevur skyldu at hava eftirlit við, at avgerðir hjá einum Toll- og skattstovu Økið eru rættar og saman við Toll- og Skattaráðnum hevur heimild til at broyta eina avgerð, sum eitt Toll- og skattstovu Økið hevur tikið, er ikki grundarlag fyri at lata hendan partin av málinum kæruviðgerast.

Skatta- og avgjaldskærunevndivn avgjørdi tí at heimvísa hendan partin av málinum til endaliga støðutakan hjá Toll- og Skattstovuni, Stýrinum.
Skrásetingargjald:
Í lóg um nr. 175 frá 18. desember 1992 um skrásetingargjald á motorakførum v.m. § 23 er ásett, at
Landsstýrinum verður heimilað við kunngerð at seta nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs.
Í kunngerð nr. 15 frá 27.02.1996 um skrásetingargjald á motorakførum sum flytigóðs er ásett í § 2., stk. 2, at,
tá flutt verður úr øðrum landi enn Danmark, skal flytarin frammanundan flytingina hava búð samanhangandi í minsta lagi í 3 ár uttan fyri Føroyar og í minsta lagi 2 ár í tí landi, hann flytur úr, og motorakfarið skal hava verið endaliga skrásett í hansara navni í minsta lagi í 2 ár og hava verið nýtt – tvs. at akfarið skal hava koyrt í minsta lagi 5.000 km – av honum, ið flytur.
Stk. 3. Tær treytir, ið eru ásettar omanfyri um endaliga skráseting uttanlands eru at rokna frá endaliga skrásetingardegnum á skrásetingarskjalinum og til tann dag, akfarið verður flutt út úr landinum til Føroya. Flytingin skal prógvast við flytiprógvi og skrásetingarskjali.
Skatta- og avgjaldskærunevndin metir, at orðingin bæði í lógini og kunngerðini eru rættiliga greiðar. Lógin heimilar landstýrismanninum til við kunngerð at seta nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs. Hetta er gjørt við kunngerð, har Landstýrismaðurin hevur ásett nærri reglur um, úr hvørjum londum og eftir hvørjum treytum motorakfør v.m. kunnu skrásetast, tá tey eru innflutt sum flytigóðs.
Kærarin hevur búð longri enn 3 ár uttanlanda og longri enn 2 ár í Noregi. Bilurin hevur tó verið skrásettur í navni kærarans í minni enn 2 ár, tá bilurin verður fluttur til Føroyar, og tí lýkur kærarin ikki treytina fyri frítøku at rinda skrásetingargjald í § 2, stk. 2 í kunngerð nr. 15 frá 27. februar 1996 um skrásetingargjald á motorakførum sum flytigóðs.
Tað avgerandi í hesum málinum er sambært § 2, stk. 3 í kunngerðini ikki, nær kærarin flytur til Føroyar, men nær bilurin verður innfluttur til Føroyar. Bilurin var skrásettur í kærarans navni í oktober 2002 og innfluttur til Føroyar tann 24. juli 2002, tí lýkur hann ikki treytirnar í kunngerðini § 3, stk. 3.
Eisini metti nevndin, at talan ikki er um ”materiel atypicitet” í hesum málinum, tí talan er um vanliga fyrisiting í tráð við orðingina og endamálið við reglunum.

Tí avgjørdi Skatta- og avgjaldskærunevndin at staðfesta avgerðina hjá Toll- og skattstovuni um skrásetingargjald.
Avgerðin hjá Skatta- og avgjaldskærunevndini er endalig innan fyrisitingina. Samsvarandi § 25, stk. 5 í lógini um Toll- og skattafyrisiting kunnu avgerðir hjá Skatta- og avgjaldskærunevndini leggjast fyri Føroya Rætt, men skal hetta verða gjørt innan 3 mánaðar frá hesi fráboðan.” 

